
1 Pedr_(30)

1 Pedr 5: 8-11
Gwyliwch eich hunain! Byddwch yn effro! Mae'ch gelyn chi, y diafol, yn prowla o gwmpas fel llew yn rhuo ac yn edrych am rywun i'w lyncu. 9 Safwch yn ei erbyn, a dal gafael yn beth dych chi’n ei gredu. Cofiwch fod eich cyd-Gristnogion drwy'r byd i gyd yn dioddef yr un fath. 
10 Ond does ond rhaid i chi ddioddef am ychydig. Mae Duw, sydd mor anhygoel o hael, yn eich galw chi sy’n perthyn i’r Meseia i rannu ei ysblander tragwyddol. Bydd yn eich adfer chi, a'ch cryfhau chi, a’ch gwneud chi'n gadarn a sefydlog. 11 Fe sydd biau'r grym i gyd, am byth! Amen!
Nid ar ddamwain oedd Pedr yn cyfeirio at y diafol fel ‘llew yn prowla’. Roedd amddiffyn eu preiddiau rhag ymosodiadau gan anifeiliaid gwyllt yn rhan o waith bugeiliaid y Dwyrain Canol.  Lladdodd y brenin Dafydd sawl llew pan oedd o’n fugail ifanc (1 Samuel 17:34, 26). Mae llew yn anifail peryglus, sy’n gallu rhwygo dafad yn ddarnau, ac mae’r diafol yn un mor beryglus i bobl. Mae’r diafol yn chwilio am bobl i’w difetha, mae’r diafol ar waith. Yn union fel roedd rhaid i fugail fod yn effro a gofalu am ei braidd, felly hefyd mae’n rhaid i Gristnogion a’u harweinwyr wylio fod y diafol ddim yn eu twyllo. Mae’r diafol yn gyfrwys, ac y defnyddio pobl i wneud ei waith drygionus. Mae’n gallu gyrru rhai pobl sydd ddim wir yn credu, i mewn i eglwysi i gynhyrfu’r dyfroedd a dysgu celwydd.  
Mae Martin Williams yn dweud yn ei astudiaeth ar lyfr Jwdas nad oes sticyrs ar dalcen y bob yma – maen nhw’n ymddwyn yn slei, maen nhw’n sleifio i mewn i eglwysi Cristnogol.  Bob yn dipyn maen nhw’n newid y neges sydd gan Dduw ar gyfer ei bobl. Maen nhw’n pregethu celwydd, a’u bwriad yn y pendraw ydy tanseilio a sarhau y ffydd Gristnogol. Mae yna rybuddion clir yn y Beibl am yr athrawon ffals hyn: 

Gwyliwch allan am broffwydi ffug. Bleiddiaid rheibus ydyn nhw go iawn, ond yn rhoi’r argraff i chi eu bod mor ddiniwed â defaid. (Mathew 7:15)
Mae’r diafol fel llew, a’i weision fel bleiddiaid – bleiddiaid cyfrwys sy’n anodd iawn eu stopio os ydych chi’n cysgu. 

Bod yn effro, a gwylio allan am y gelyn oedd gorchymyn Pedr i’w ddarllenwyr. Roedd o’n eu hannog i sefyll yn gadarn yn y ffydd, ac i ddal gafael yn beth dych chi’n ei gredu. Dyma pam fod ei lythyr yn rhoi cymaint o bwyslais ar Iesu – ei gariad, ei berson, ei farwolaeth aberthol, ei atgyfodiad, ei ailddyfodiad a’r ffaith y bydd yn cosbi ac yn gwobrwyo ar ddiwedd amser. Dim ond ffydd gadarn yn Iesu Grist sy’n galluogi’r Cristion i sefyll yn gadarn yn wyneb y diafol a’i gynllwynion. 

Unwaith eto mae’r gair dioddef yn ymddangos yma. Roedd y Cristnogion cynnar yn siŵr o ddioddef –cafodd nifer ohonyn nhw eu taflu i’r llewod yn llythrennol, i’w lladd yn ystod teyrnasid yr Ymerawdwr Nero.  Wrth ddioddef am wneud y peth iawn (2:20) roedd rhaid iddyn nhw gadw eu golwg ar Iesu a’r hyn oedd o’u blaenau ar ddiwedd amser, ‘...ond rhaid i chi ddioddef am ychydig. Mae Duw, sydd mor anhygoel o hael, yn eich galw chi sy’n perthyn i’r Meseia i rannu ei ysblander tragwyddol. Bydd yn eich adfer chi, a'ch cryfhau chi, a’ch gwneud chi'n gadarn a sefydlog.’
Mae Iesu wedi ennill y frwydr. 

